
Le uoyage des Princes




Vous pouuex deſdaigner mon ſeruice fidele,

Uous pouuez reietter tout ce qui vient de moy,

Mais vous ne me ſcauriez deſtourner de mō zele,

Vos dédains n’ont pouuoir de corrompre ma foy,

Vous auez excité de beaux deſirs mon ame,

Qui ne peut plus changer ſes reſolutions,

Uous m’auez allumé d’vne ſi belle flame,

Que ie ſeray conſtant en mes affections.

Si vous me reiettez, i’endureray ma perte :

Et ſeul ie m’en ira me paiſtre de regrets :

Dolent iray chercher quelque grotte deſerte,

Où ie m’entretiendray de mes deſirs ſecrets.

Ainſi ie me reſous & ie le delibere,

Ainſi ie le feray, ie le proteſte ainſi,

Ie n’ay point d’autre ſoin que de vous ſatisfaire,

Puis que ie vous deſplais, ie me deſplais auſſi.




Ayant mis fin à ſon hymne, la Fee le fit coucher ſur le petit lit de porfire, & luy mettant la main ſur la teſte, luy dit, Mirepont, telle verité que vous auez prononcee ſe manifeſtera, ſi elle eſt, & en ceſte aſſeurance, tenez, boiuez la liqueur d’apparence, que la ſage Minerue a compoſee en faueur des vrays amans : ceſte liqueur vous cauſera vn doux & delectable ſommeil plein de belles fouuenances, & ſe iettant en ſa vigueur és parties exterieures de voſtre cuir, & parmy vos muſcles & parties ſolides, enuironnantes les eſprits, le ſang & les mouuemens les rendra vitrifiées, & tranſparantes, ne laiſſant en leur naturel que les parties interieures qui auſſi ſe vitrifiront, l’vne apres l’autre, à ce que les facultez, deſirs & penſees paroiſſent. Il reſpondit gayement & plein de courage, Madame, la certitude de mon affection

